MALTA

KAMRA TAD-DEPUTATI 

KUMITAT PERMANENTI DWAR IL-KONTIJIET PUBBLIĊI

(Rapport Uffiċjali u Rivedut)

ID-DISA' PARLAMENT

Laqgħa Nru. 50

L-Erbgħa, 5 ta' Lulju, 2000

Stampat fl-Uffiċċju ta' l-Iskrivan

Kamra tad-Deputati

Malta

Prezz Lm1

ID-DISA' PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 50

L-Erbgħa, 5 ta' Lulju, 2000

Il-Kumitat iltaqa' fil-Palazz, il-Belt Valletta, fis-6.38 p.m.

Talba

MINUTI

Il-minuti tas-seduta nru.49 li saret fil-21 ta' Ġunju ġew konfermati.

RAPPORT TA' L-AWDITUR ĠENERALI, 1998 - MINISTERU TAT-TRASPORT U PORTIJIET 
THE CHAIRMAN (ONOR. LEO BRINCAT): Fl-aħħar laqgħa konna qbilna li llum nittrattaw żewġ ministeri, l-ewwel il-Ministeru tat-Trasport u Portijiet u wara l-Ministeru tal-Ġustizzja u l-Kunsilli Lokali. Nistieden lill-Awditur Ġenerali u lid-Deputat Awditur Ġenerali u nistieden ukoll lis-Segretarju Permanenti tal-Ministeru tat-Trasport. Waqt il-laqgħa jistgħu jingħaqdu miegħu wkoll dawk il-persuni li hu jħoss li għandu bżonn. Fuq il-Ministeru tat-Trasport u Portijiet għandna żewġ referenzi. L-ewwel waħda tinsab f'paġna 71 ta' dan ir-rapport u tittratta trasferiment ta' assi immobbli tad-Dipartiment ta' l-Avjazzjoni Ċivili lill-MIA PLC. Hawn kummenti? Il-Ministru Gatt.

ONOR. AUSTIN GATT (Ministru tal-Ġustizzja u Gvern Lokali): Kien hemm xi żviluppi minn meta kien sar ir-rapport fuq it-transfer ta' l-assets?

MR. SULTANA (Director of Civil Aviation): Le, s'issa ma kellna xejn.

MR. PAVIA (Segretarju Permanenti - Ministeru għat-Trasport u Komunikazzjoni): Jidher ċar li din hija xi ħaġa li tikkonċerna l-MIA u d-Dipartiment ta' l-Avjazzjoni Ċivili pero' aktar u aktar il-Property Management Office. Jien fil-bidu li mort hemmhekk ippruvajt nidħol f'din il-kwestjoni u kienu assigurawni - kif fil-fatt hawn miktub hawnhekk - li minn naħa tas-Civil Aviation id-dokumenti kienu f'idejhom u n-neċessarju kien sar. Pero' apparentament il-problema m'hijiex fuq civil aviation imma hija problema ta' titlu li jrid jiddilja miegħu l-Property Management Office.
THE CHAIRMAN: Hemm aktar kummenti? (Onor. Membri No) Ma jidhirx li hawn kummenti fuq dan l-item. L-item li jmiss jikkonċerna d-dħul milll-passenger service charge. Id-Dipartiment ta' l-Avjazzjoni Ċivili bgħat xi proposti konkreti lill-Ministeru tal-Finanzi kif mitlub jagħmel dwar kif jista' jiġi spot checked u audited ir-revenue li jinġabar mill-airlines? 

MR. PAVIA: Jiena naħseb li d-direttur ta' l-Avjazzjoni Ċivili jista' jagħti spjega fonda ta' x'inhi l-problema imbagħad jien inkun nista' nispjega bħala permanent secretary min-naħa tal-ministeru.

THE CHAIRMAN: Is-Sur Sultana.

MR. SULTANA: Il-problema  hi li l-passenger service charge ta' Lm10 fuq kull biljett ta' l-ajru li jinbiegħ minn Malta finalment jinġabar mill-airlines u huma l-airlines li jridu jgħaddu l-ammonti dovuti. GĦal din ir-raġuni l-airlines jibgħatu kull l-aħħar tax-xahar rendikont ta' kemm ikunu nħarġu biljetti ta' l-ajru u l-ammont dovut. Madankollu jkun hemm airlines li jdumu ma jibagħtu dan ir-rendikont. Il-kwestjoni kollha tiddependi fuq dak li qegħdin jagħmlu claim fuqu l-airlines u huwa verament diffiċli biex wieħed jikkontrolla eżattament kemm ikunu biegħu biljetti l-airlines. L-unika possibilta' biex tagħmilha u jkollok ċertezza assoluta li qed tiġbor ir-revenue kollu hi li tikkontrolla l-biljetti ta' kull passiġġier li joħroġ minn hawn biex tivverifika n-numru ta' biljetti li nbiegħu minn Malta. Din hija xi ħaġa diffiċli biex issir u allura you are at the mercy ta' l-airline u l-ebda spot check ma tista' tikkonfermalek li fil-fatt inti qed tiġbor ir-revenue li suppost.  GĦal dan l-għan fil-fatt saru suġġerimenti alternattivi u proposti lill-ministeru.

  MR. PAVIA: Nikkonferma li madwar 6 xhur ilu d-dipartiment bagħtilna proposti li at face value jidhru eleganti ħafna u naħseb li ċertament li jsolvu l-problemi. Sfortunatament għandhom implikazzjonijiet li wieħed irid joqgħod attent fuq l-ekonomija partikolarment fuq is-settur tat-turiżmu u għalhekk s'issa għadhom ma ġewx aċċettati.

 Kif qal is-Sur Sultana m'hijiex idea prattika li toqgħod tiċċekkja kull biljett ta' kull passiġġier li joħroġ għax trid aktar nies barra l-ħafna burokrazija li  tidħol u li tista' tgerrex anke t-turiżmu. Wieħed jista' jaħseb ukoll fil-possibilta' li jsir ċertu book control pero' preżentament il-liġi ma tagħtix dak il-poter. S'issa deċiżjoni fuq liema triq se mmorru għadha ma tteħditx. Jiena naħseb li fl-aħħar mill-aħħar irridu nistudjaw xi ħaġa li d-DCA ikollu l-poteri biex ikun jista' jiċċekkja l-kotba u naħseb li tkun sistema aħjar milli toħloq implikazzjonijiet fuq setturi li ma nixtiqux li jiġu implikati. 

THE CHAIRMAN: Aktar kummenti? L-Onor. Mangion.

ONOR. CHARLES MANGION: Din il-problema tqanqlet minħabba li kien hemm suspett li xi revenue ma kienx qed jingħata statement jew rendikont? Kien hemm xi abbuż? Jew minħabba l-fatt li ma tistax tikkontrolla?

 MR. PAVIA: Naħseb li tqanqlet mid-dipartiment stess meta għamlu r-rapporti ta' l-arretrati. Hija xi ħaġa li diffiċli li tikkontrolla.

ONOR. CHARLES MANGION: Jekk inti tieħu dan l-ammont ta' Lm1.4-il miljun qisna qed nitkellmu fuq 140,000 biljett li nbiegħ hawn Malta. Taħsbu li nbiegħu aktar minn 140,000-il biljett? Mhux qed ngħid għall-arretrati għax dawk tkun taf kemm għandek tiġbor u tiġborhom, imma għall-fatt li hemm donnu xi ħjiel ta' suspett li effettivament inbiegħu aktar biljetti imma l-fisku qed jirċievi anqas u parti mill-flus qed jinżammu mill-kumpanniji ta' l-ajru.

MR. SULTANA: M'għandna l-ebda suspetti speċifiċi u jista' jkun li fl-aħħar mill-aħħar l-affarijiet huma korretti. Li ma jeżistix huwa l-metodu ta' kif wieħed jista' jikkontrolla u jivverifika.

 MR. PAVIA: L-impressjoni li kont ħadt jien meta konna ddiskutejna magħhom hi li fil-fatt il-problema m'hijiex daqshekk kbira u kull ma kien hemm kienu wieħed jew żewġ operators li ma bagħtux fil-ħin ir-rendikont tagħhom. Biss ovvjament hija xi ħaġa ma jistax ikollok iċ-ċertezza tal-kontroll fuqha u ta min wieħed ikompli jistudja x'jista' jsir f'dan is-sens.

RAPPORT TA' L-AWDITUR ĠENERALI, 1998 - MINISTERU TAL-ĠUSTIZZJA U KUNSILLI LOKALI 
THE CHAIRMAN: Aktar kummenti? (Onor. Membri: No) La m'hawnx aktar kummenti nirringrazzja lis-Sur Pavia u s-Sur Sultana u issa nistieden lis-Segretarju Permanenti tal-Ministeru tal-Ġustizzja u Kunsilli Lokali biex jingħaqad magħna. L-ewwel item li għandna skond l-executive summary jikkonċerna l-kunsilli lokali, b'mod speċifiku n-nuqqas ta' submission fil-ħin ta' audit accounts min-naħa ta' tliet kunsilli lokali għas-sena finanzjarja li tagħlaq fil-31 ta' Marzu 1999. Kummenti dwar l-ewwel item? 

  ONOR. CHARLES MANGION: Ikun tajjeb jekk issir daqsxejn introduzzjoni fuq is-suġġett.

  THE CHAIRMAN: Mela nistieden lis-Sur-Rizzo biex jagħmel introduzzjoni qasira.

  MR. RIZZO (Direttur, Dipartiment tal-Kunsilli Lokali): Irrid ngħid xi ħaġa rigward l-għaxar audit reports li skond paġna 66 kienu sottomessi sat-30 ta' Ġunju. Fil-31 ta' Marzu tagħlaq il-sena finanzjarja tagħhom u skond il-liġi għandhom tliet xhur biss biex jissottomettu dawn ir-reports. Fil-fatt kienu għaxra biss li ssottomettew dan ir-rapport u l-oħrajn ġew bil-mod il-mod matul is-sena. Per eżempju f'Lulju tal-1999 ġew disa' oħra, f'Awissu ġew 24 oħra, f'Settembru ġew 12 oħra sakemm fl-aħħar ġie ta' Paola u llum għandna l-accounts ta' kulħadd. Verament li l-liġi tgħidlek li dawn iridu jiġu sottomessi sal-31 ta' Ġunju pero' fir-realta' l-kunsilli lokali qed isibu li dan il-perjodu huwa daqsxejn tight meta l-awdituri tal-kumpaniji privati għandhom sitt xhur. (Interruzzjonijiet) L-accounts t'hawn għandhom sal-31 ta' Diċembru imma l-kunsilli għandhom sal-31 ta' Ġunju biex jissottomettu l-accounts tagħhom. 

  GĦas-sena li spiċċat fil-31 ta' Marzu 2000 kellna ftit ta' kambjament għax sal-31 ta' Ġunju, li kien tliet ijiem ilu, rriżulta li kellna 25, jiġifieri sar titjib. Dan ġara għax bħala Dipartiment  tal-Kunsilli Lokali għamilna daqxejn ta' drive u ssikkajna kemm fuq il-kunsilli lokali kif ukoll fuq l-auditors biex kemm jista' jkun iżommu mar-regolament. Madankollu rrid ngħid li l-kunsilliera u s-segretarji jsibuha ftit diffiċli li on that very day jagħlqu l-accounts allavolja qegħdin on an accrual base system u fuq is-SAGE accounting programme. Dejjem jgħaddu tlett ġimgħat sakemm huma jkunu f'pożizzjoni li jgħidu lill-local goverment auditors ħalli jagħmlu l-audit. Fl-istess ħin meta jgħajtu lill-auditors dawn mhux dejjem ikunu f'pożizzjoni li jaqduhom mil-lum għal għada, jiġifieri huma stess ikollhom il-costraints tagħhom. 

  Mr. Chairman, l-annual audit jiġu sottomessi lill-kunsilli lokali għall-approvazzjoni. Sakemm isir dan u sakemm issir l-ewwel laqgħa bejniethom biex huma jeżaminaw l-accounts biex finalment jiġu ffirmati mis-sindku u s-segretarji u l-local goverment auditors jgħaddi wkoll ċertu żmien u allura qed jirriżulta li t-tliet xhur m'humiex biżżejjed. Issa sta għalina li nimbuttaw kemm lill-kunsilli lokali u kemm lill-local goverment auditors biex kemm jista' jkun jagħtuna l-accounts fil-ħin.

THE CHAIRMAN: Fil-fatt ir-rapport jgħid li sa l-aħħar ta' Ottubru tas-sena li għaddiet kien għad baqa' 14-il management letter biex jiġu irċevuti u 23 mayors response għall-management letters li kienu għadhom mistennija. Minn dak  iż-żmien sal-lum kif ġiet aġġornata s-sitwazzjoni?

MR. RIZZO: Minn dak iż-żmien sal-lum għadha ma nbagħtitx mayor letter waħda biss li hija dik ta' St. Venera. Rigward il-mayors's response to the management letters għandna sebgħa li għadna ma rċevejniex mingħandhom. Aħna ukoll qed nippruvaw niġru warajhom billi kultant nibagħtulhom reminder.

THE CHAIRMAN: Aktar kummenti? Il-Ministru Gatt.

ONOR. AUSTIN GATT: Hawnhekk għandna tabella "local councils with negative balances". Jekk fhimt sew hawnhekk ittieħdu tliet kriterji differenti, jiġifieri t-tliet kolonni huma separati. Biex nagħti eżempju l-Imdina kellha negative balance on working capital ta' Lm6,000 imma kellha excess of income over expenditure ta' Lm13,000 u kellha retained funds ta' Lm14,000. Dan ifisser li suppost dan il-kunsill qiegħed in balance hux hekk? Qed nifhem sew? Jekk jien nieħu stampa tal-posittiv u tan-negattiv flimkien jirriżulta li l-Imdina is not a worrying position?

MR. J.G. GALEA: Il-manager li għandu x'jaqsam mal-local councils huwa Mr. Vella Darmenia u jista' jirrispondi hu fuq is-suġġett.

MR. DARMENIA(Audit Manager): Overall huwa pożittiv. GĦalkemm il-liġi ma tispeċifikax li jkun hemm a working capital deficit jew li l-kunsill jaħdem with a deficit pero' l-proċeduri jirrikjedu li ma jkunx hemm deficit. Meta jkun hemm expenditure ta' proġett l-ewwel irid jiġi inkorporat in the three year business plan, imbagħad jiġi earmarked għal-liema sena minn dak il-business plan irid isir, imbagħad meta jkunu se jibdew il-proġett l-ewwel proċess huwa li jiġi mistoqsi s-segretarju hemmx fondi biex isir dan il-proġett. Minħabba f'hekk awtomatikament la suppost ikun hemm a working capital deficit u lanqas suppost ikun hemm an income and expenditure deficit.

ONOR. AUSTIN GATT: Iva, naqblu li hekk suppost li jiġri pero' per eżempju fil-kas taż-Żejtun l-excess income over expenditue huwa Lm20,000, retained funds Lm285,669 u kellu working deficit capital ta' Lm38, 425.

MR. DARMENIA: Overall they have only a negative balance in one aspect  pero' imbagħad ikopru għalih l-oħrajn.

ONOR. AUSTIN GATT:Jiena jidhirli li tassattivament bil-liġi l-kunsilli lokali m'għandhomx isibu ruħhom f'sitwazzjoni fejn ma jistgħux isostnu kemm their actual expenditure kif ukoll l-? fuq accrual basis. Jien jidhirli li hi ħaġa serja li jkollok kunsill li fil-fatt għandu problema ta' deficit pero' li nixtieq nidentifika huma l-kunsilli li verament għandhom a deficit problem u mhux kunsilli bħaż-Żejtun li kellu a working capital problem li probabilment irriżultat għax għandu xi investimenti li jridu jimmaturaw. Jiena nagħmel suppożizzjoni li dawk Lm285, 669 kienu tefgħuhom il-bank biex eventwalment jagħmlu xi toroq u l-kont jimmatura sitt xhur oħra u allura huma retained funds u mhux ikkalkulati bħala working capital.
MR. DARMENIA: Dawn il-kolonni  waħda tikkompensa għall-oħra. Per eżempju r-retained funds huma l-ispecial needs fund u għalkemm meta tagħmel kalkolu bejn it-tliet kolonni l-ammont jiġi with a plus il-liġi tgħid li r-retained funds  huma for specific projects. 

ONOR. AUSTIN GATT: Per eżempju fil-kas tar-Rabat Malta bejn positive retained funds u  positive working capital hemm nofs miljun lira u imbagħad expenditure access over income hemm Lm55,000.

MR. DARMENIA: Wieħed li ma jispiċċax hekk huwa Ta' Xbiex.

ONOR. AUSTIN GATT: Jiġifieri minn din il-lista liema huma il-kunsilli li fil-verita' kienu  qed jonfqu aktar flus milli kellhom deħlin? 

MR. DARMENIA: GĦandek Bormla, fejn għandek Lm61,729 u Lm6,446 li huma fin-negattiv  imbagħad kull m'għandek pożittiv huma Lm13,260.  Imbagħad barra Bormla għandek il-Kunsill Lokali tal-Pieta' u dak ta' Ta' Xbiex. Pero' nerġa ngħid li dawk it-Lm13,000 ma tistax tużhom biex tikkumpensa Lm 6446 u Lm61,000 għax huma for a specific project.

ONOR. AUSTIN GATT: Anke hawnhekk irrid infakkar li eventwalment, wara li sar dan ir-rapport kienet saret provision li l-ispecial funds li kienu għat-toroq setgħu jintnefqu mhux fuq it-toroq biss imma fuq affarijiet oħra ukoll. Imma dik ġiet wara u sa hawnhekk għadna korretti. Iġifieri għandna Bormla, Ta' Xbiex u Pieta'.

 Mr. Chairman, jien jidhirli li l-awdituri, s-sindku u s-segretarji eżekuttivi tal-kunsilli lokali li skond dawn l-accounts almenu fl-1998 kienu qegħdin f'pożizzjoni li tmur kontra l-liġi għandhom jissejħu hawnhekk biex naraw x'ġara u x'ma ġarax. Ma jistax ikun li jkollna sitwazzjoni fejn kunsilli lokali qegħdin fi stat ta' illegalita' u nibqgħu għaddejjin billi sempliċement insemmuhom biss hawnhekk. Jiena nipproponi li din il-ħaġa ssir kull sena. Aħna niftaħru li l-kunsilli lokali huma awtonomi, ħadd ma jikkmandahom kif jimxu u niftaħru li nagħtuhom ir-responsabbilta' li għandu jkollhom pero' dawn iridu jerfgħu r-responsabbilta' tagħhom.

THE CHAIRMAN: L-Onor. Mangion.

ONOR. CHARLES MANGION: Jiena ovvjament naqbel mal-proposta li l-kunsilli jinżammu responsabbli u naqbel ukoll li kultant jiġi xi ħadd quddiem dan il-kumitat biex jirrispondi. 

  Xtaqt ukoll daqsxejn aktar kjarifikazzjoni fuq din it-tabella. Kif spjega ħafna s-Sur Darmenia r-retained funds huma fondi merfugħa for a specific purpose u skond il-liġi kif kienet dakinhar ma jistgħux jonfquhom għal raġunijiet oħrajn. Mela l-kunsilli kollha li qegħdin in deficit f'dan is-sens effettivament qed jaħdmu fi stat ta' illegalita'. Dan ifisser li fejn għandek working capital li huwa għoli ħafna jidher li f'dik li hija spiża rikorrenti for ordinary services il-kunsilli qabżu l-fondi allokati lilhom. Dik hi li tirrifletti l-working capital.

MR. DARMENIA: Spjegazzjoni tat-tliet kolonni qegħda f'paġna 67.

ONOR. CHARLES MANGION: Kellna każijiet fejn kunsill iltaqa' ma' diffikulta' biex jimplimenta r-responsabilitajiet li tobbligah il-liġi u allura d-dipartiment b'xi mod jew ieħor kellu jintervjeni?

MR. RIZZO: Qatt ma kellna kas li xi kunsill sab ruħu f'xi diffikulta' li ma jagħmilx il-funzjonijiet tiegħu kollha. L-akbar kunsill hu dak tal-Mosta pero' aħna qatt ma kellna xi rapporti li l-kunsill tal-Mosta m'għamilx xi funzjoni partikolari kollha tiegħu

ONOR. CHARLES MANGION: Allura dawn qed jaħdmu bejn rollling over their liability?

MR. RIZZO: Rolling over tiġi. Jekk inti tara d-deficit fil-każ tal-Mosta ssib li dan qiegħed in the working capital pero' meta inti tieħu in konsiderazzjoni l-assi li għandhom imbagħad jispiċċaw b'surplus. GĦalhekk għandek surplus ta' income and expenditure account.

ONOR. CHARLES MANGION: Effettivament dik il-problema jistgħu jsolvuha meta r-retained funds li huma for a specific reason u li ma ntefqux issa se joħduhom to meet their current liability. (Interruzzjonijiet) Jiġifieri effettivament xi toroq se jispiċċaw ma jsirux.

MR. DARMENIA: Ġeneralment issib - pero' din mhux qegħda hawnhekk f'din il-lista - li dawn ikollhom kredituri li jkollhom jagħtu u li allura jkunu qed jaħdmu bi flus ħaddieħor. U fil-Mosta għandhom ammont ta' qawwi ta' kredituri.

ONOR. CHARLES MANGION: Allura dan huwa interest free?

MR. RIZZO: Mhux interest free, u kollha jridu jaħdmu skond kif titlob il-liġi tal-kunsilli lokali fejn jidħlu l-interessi fuq djun u ammonti dovuti. Dik hija s-sitwazzjoni u jekk tara l-accounts tal-Mosta ssib li għandhom kredituri qawwija li jagħmlu covering tajjeb tad-deficit. Issa minn sena għal sena aħna konna qed nagħmlu monitoring biex naraw jekk hux qed isir improvement fil-każ tal-Mosta. Fil-fatt hekk ġara, beda jsir improvement.

ONOR. CHARLES MANGION: Din l-analiżi kienet tajba ħafna, imma d-dipartiment ma kkonsidrax biex jara għaliex they overshot their budget? Forsi skond il-liġi dawn għandhom ċerti commitments li ma setgħux ileħħqu magħhom minħabba shortages oħra.

MR. RIZZO: Dak iż-żmien kienet saret anke inkjesta.

ONOR. CHARLES MANGION: Jien mhux fuq il-Mosta biss qed nitkellem imma hemm anke kunsilli oħrajn. Per eżempju hemm Bormla li l-working capital huwa ta' Lm61,000 u għandhom dejn ta' Lm13,000 (Interruzzjonijiet)

THE CHAIRMAN: Nistgħu nikkunsidraw formalment il-proposta tal-Ministru Gatt?

ONOR. CHARLES MANGION: Iva, nissekondaha.

THE CHAIRMAN: Hawn xi ħadd li ma jaqbilx ma' din il-proposta? (Onor. Membri: No) Jidher li hawn kunsens, għaldaqstant fil-laqgħa li jmiss ta' dan il-kumitat jiġu msejħa s-segretarji eżekuttivi, s-sindki u l-awdituri tat-tliet kunsilli lokali li saret referenza għalihom li huma Bormla, Pieta' u Ta' Xbiex. Aktar kummenti fuq il-kunsilli lokali?

ONOR. AUSTIN GATT: Xtaqt ngħid xi ħaġa dwar korrispondenza li għaddiet bejni u bejn l-Awditur Ġenerali fuq il-value for money audits. Dan kien audit li fil-verita' kien ġie kummissjonat b'mod tajjeb ħafna meta kien għad hemm l-Onor. Mangion bħala ministru u kien l-ewwel value for money audit li kien sar minn mindu twaqqfu l-kunsilli lokali. Dan kellu jkun value for money audit fuq ir-resurfacing and maintenance of roads including pavements. Jiena nixtieq il-kummenti ta' l-Awditur Ġenerali dwar dan għax fit-tielet paragrafu f'paġna 146 tar-rapport insibu:

 " The emphasis of the report was on the existence of good management practice".

 Jien ma naqbilx li dan hu a value for money audit, imma dan kien a management audit. Fl-għoti tal-kuntratti ġew segwiti diversi affarijiet bħal control operations li r-rapport dettaljat imkien ma pprova janalizza. Il-prezzijiet li qed iġibu d-diversi kunsilli lokali huma l-istess? Huma differenti? GĦaliex huma differenti? Kif jikkumparaw mal-prezzijiet li qed iġib il-gvern? Is value for money being achieved fid-diversi ċirkostanzi? X'tip ta' tarmac qed jingħata? X'tip ta' sodda qed issir? Aktar milli għall-passat, għax issa l-passat huwa passat, pero' safejn naf jien issa qed isir a value for money audit ieħor, din id-darba fuq street sweeping u l-garbage collectors. Naħseb li tajjeb li nkunu ċar x'irridu mill-value for money audits. Jiena naqbel li għandna nagħmlu a management audit pero' ma naħsibx li tista' ssejjaħ a value for money audit dan li ġara hawnhekk. Jien naħseb li value for money audit irid ifittex jekk dak li qed jintnefaq fil-kumpless tal-parametri kollha differenti, fir-realta' ta' pajjiżna leħħaqx value for money jew le.

THE CHAIRMAN: Is-Sur Galea.

MR. J.G. GALEA: L-ewwelnett irridu niċċaraw li l-eżerċizzju ġie kkummissjonat kif titlob il-liġi, jiġifieri fuq management practice u daqshekk. Qabel ma beda l-eżerċizzju tajna ħafna input min-naħa ta' l-uffiċċju tiegħi. Dan kien żmien investit anke għalina stess għax kien hemm il-learning curve minħabba li għadna pijunieri kif nagħmlu eżerċizzju ta' value for money. Is-sorpriża tagħna kienet li ħsibna li konna aħna li ma nafux, imma apparentament anke għan-naħa l-oħra din kienet xi ħaġa ġdida fjamanta. U allavolja tajnihom text book cases ta' kif pajjiżi oħra għamluhom ir-riżultat baqa' li żammew mal-kriterji stabbiliti mill-istess liġi u ħarġu biss wheter a good management practice exists within the councils or not. Jiena naqbel mal-Ministru u fuq dan diġa kellna diskussjoni. Le, aħna ma konniex sodisfatti imma taħt iċ-ċirkostanzi ma stajniex nagħmlu mod ieħor. Aħna ma kellniex riżorsi biżżejjed, huma ma kellhomx expertees biżżejjed u kellna noħorġu dak it-tip ta' value for money.

   Aħna qed nikkontendu li l-practices li hemm imsemmija fil-liġi ma jagħmlux value for money u dan qed jikkonfermah ukoll il-Ministru. Nibża' li qabel ma jkun hemm il-performance indicators mitluba u spelluti bil-liġi  ma jistax joħroġ a good value for money audit. Barra minn hekk il-mandat ta' l-expertees li kellna issa skada u bdew sett ta' awdituri oħra ġodda għall-ħames snin li ġejjin. Permezz tad-deputat tiegħi hawnhekk diġa' kellna laqgħat magħhom biex nispjegawlhom x'irridu mingħandhom u anke għadha ħierġa korrispondenza mad-direttorat biex ngħidulhom li jekk iridu value for money audits irid ikun hemm ċerti parametri. Jekk dawn il-parametri ma jkunux lesti wisq nibża' li nerġgħu nirreġistraw in-nuqqas ta' livell li wieħed kien jixtieq.

ONOR. AUSTIN GATT: Jiġifieri jekk qed nifhem sew inti qed tistenna d-Dipartiment tal-Kunsilli Lokali biex jissettja l-parametri li fihom trid taħdem.

ONOR. J.G. GALEA: U għandi l-pjaċir ngħid ukoll li waslu. Dawn ħadmu ħafna fuq din il-ħaġa pero' naħseb li m'aħniex fiż-żmien li nagħtu task lill-awditur fuq li hemm.

 Ejja nagħmlu dan il-value for money biex ma nonfqux flus mingħajr ma jagħtuna riżultati għax inkella żgur li aħna ma niħdux value for money.

THE CHAIRMAN: Aktar kummenti? (Onor. Membri: No) Mela nirringrazzjaw lid-direttur tad-dipartiment tal-kunsilli lokali. Nistiednu issa d-direttur tal-law courts. L-item li jmiss jikonċerna suġġett li diġa ġie ittrattat f'Jannar tas-sena li għaddiet minn dan il-kumitat li huma l-court fines li jiġu statute barred. Fil-kummenti ta' l-Awditur Ġenerali kien hemm li fir-rigward ta' dawk il-fines imposti mill-qrati kriminali dawn ma kinux qed jiġu kunsidrati għar-writing off għalkemm il-fines l-oħra kienu. Sakemm tħejja dan ir-rapport kien hemm il-kumment ta' l-Awditur Ġenerali li d-deċiżjoni finali dwar il-proposta kienet għadha trid tittieħed. Jista' s-Sur Galea jaġġornana jekk kienx hemm xi żviluppi dwar dan?

MR. J.G. GALEA: Is-Sur Peter Ferry jista' jagħtina l-aħħar stampa fuq is-suġġett.

MR. FERRY (Audit Manager): L-aħħar ħaġa li nafu kienet li saret laqgħa bejn il-Ministru, il-permanent secretary u l-istaff tiegħu. Kienu kitbu lill-AG fuq il-kwestjoni pero' safejn nafu aħna ma kien hemm l-ebda riżultat.

ONOR. AUSTIN GATT: L-ewwelnett hawnhekk qed nitkellmu fuq dik li hi popolarment magħrufa bħala t-traffic fines għax kif qal iċ-Chairman, il-criminal record fines m'humiex time barred anzi qed isir sforz qawwi biex propju niġbru l-arretrati li hemm. We have compiled lista' ta' arretrati ta' fines imposti mill-qorti kriminali ta' fuq li tmur lura sa' l-1946  u issa bdejna wkoll nagħmlu dik tal-qorti tal-maġistrati. Jiena tajt ordni wkoll li fuq dawk reċenti joħorġu l-conviction orders mill-ewwel u rrid ngħid li llum id-direttur ġenerali tal-qorti għadha kif tatni rapport li din is-sena diġa saru 70 record għall-conversion minn fines għal pruġunerija għax ma jkunux iridu jħallsuhom. 51 minnhom diġa ġew esegwiti u bis-saħħa ta' hekk inġabru Lm230,000. Dawn li qed insemmi huma ta' din is-sena pero' se jsir sforz anke fuq l-arretrati.

 Fuq il-fines tat-traffiku l-parir li tani bil-miktub l-Attorney General hu li għalkemm huwa dejn ċivili li jaqa' wara ħames snin - jiġifieri huwa time barred wara 5 snin - pero' billi hija sentenza ta' qorti teknikament  hemm il-possibilta' li jsir rikors lill-qorti biex tiġi rinovata s-sentenza għal ħames snin oħra. Issa dawn huma kollha legaliżmi li fil-prattika huma kollha ħmerijiet. M'huwiex possibbli li niġbru fines ta' qabel il-1997 għal bosta raġunijiet fosthom għax tbiddlu l-owners tal-karrozzi, għax dak iż-żmien ma kienx hemm sistema kompjuterizzata imma kien hemm sistema li kollox kien miżmum fuq il-karti u ma  kien hemm l-ebda relazzjoni bejn il-licence number u l-owner tal-karrozza. Dawn inħalluhom hemmhekk biex inkunu ħallejnihom hemmhekk. Jiena bgħatt kopja tal-parir ta' l-Attorney General lill-Ministru tal-Finanzi u ktibtlu ittra fejn għidtlu li meta rikors lill-qorti llum iqum Lm2.50ċ, fil-prattika m'huwiex fattibbli li l-gvern imur fuq traffic fines li dak iż-żmien kienu ta' Lm2 u ta' Lm1 u jekk immorru ftit lura insibu dawk tal-50ċ. Jien tlabt li we write off il-fines kollha li hemm mill-1997 lura għax dawk ta' l-1999, ta' l-1998 u parti ta' l-1997 huma kollha maqbuda fil-computer u allura ta' dawk il-gvern jitħallas tagħhom.

 Irrid ngħid ukoll li l-istimi li nbnew sena wara l-oħra fuq it-traffic fines mill-esperjenza ngħid li mostly it is guess work.
THE CHAIRMAN: Aktar kummenti? L-Onor. Mangion.

ONOR. CHARLES MANGION: S'issa min-naħa tal-Finanzi taw xi risposta dwar is-suġġeriment tiegħek?

THE CHAIRMAN: Il-Ministru Gatt.

ONOR. AUSTIN GATT:  GĦadni nistenna.

THE CHAIRMAN: Aktar kummenti dwar dan l-item? (Onor. Membri: No) Ir-raba' item jikkonċerna t-talba li kienet saret minn National Audit Office sabiex il-Law Courts jissottomettu dettalji ta' pagamenti li jkunu saru lill-esperti appuntati mill-qorti. Il-Ministru Gatt.

ONOR. AUSTIN GATT: Jiena fhimt sew li inti qed tirreferi ukoll għall-periti li jiġi mqabbda mill-qrati ċivili. Il-findings huma f'paġna 64 fejn jintqal li:

 " It is NAO's concern that earnings by both categories of experts are not communicated to the Commissioner of Inland Revenue". 

Il-pagament lill-perit legali mqabbad mill-qorti ċivili ma ssirx mill-gvern imma ssir mill-avukat jew mill-parti li hemm fil-kawża. Ovvjament jiġi assessed mid-deputat reġistratur skond it-tariffa, jinkiteb fuq ir-rapport, il-perit legali jibgħat il-kont lill-avukat ta' min ikun għamel il-kawża u l-avukat ta' min ikun għamel il-kawża jħallas. Il-perit legali joħroġ fiscal receipt lill-avukat tal-qorti, jiġifieri ma nistax nifhem kif f'din it-transazzjoni kollha għandha tidħol l-amministrazzjoni tal-qorti.

MR. J.G. GALEA:  Ladarba qed isir pagament taħt l-umbrella, taħt il-provvediment, taħt l-awspiċju jew taħt xi awtorita' aħna qed ngħidu li jista' jkun hemm xi każ fejn aħna rridu nagħmlu audit trail dwar jekk sarux biżżejjed, sarux fil-ħin u jekk sarux jew le. Dan għaliex sirna nafu li jekk ċerti spejjeż ma jitħallsux il-kawża tista' taqa'. Hekk ngħidu li ma ġara xejn, pero' fil-fatt ikun inħela l-ħin tal-qorti, tal-maġistrat u tas-support staff li jkun hemm. GĦalkemm m'għandniex x'naqsmu bħala valur ta' flus imma xorta qed nippruvaw noħorġu dak il-kunċett. Niftakru wkoll li fil-passat fid-dwana kien ikun hemm l-istess servizz li kien jingħata b'talba mill-aġent għal xogħol ta' gwardjani u fizzjali li għandhom tariffa għalihom, bħalma għandhom dawn l-esperti,  u l-gvern kien daħal għal din ir-responsabbilta' u b'hekk ġab ċertu ordni. Mill-informazzjoni li ġbarna jidher li dik l-ordni li suppost teżisti ma tantx qegħda f'postha allura għamilna dan l-eżerċizzju biex naraw nistgħux niġbru xi indikazzjonijiet wara li jsiru dawn l-eżerċizzji u forsi jkunu jistgħu jindikawlna xi opinjoni li nistgħu noffru għall-konsiderazzjoni ta' l-istess ministeru.

THE CHAIRMAN: Il-Ministru Gatt.

ONOR. AUSTIN GATT: Jien is-sistema tad-dwana ma nafhiex fid-dettal pero' għandi idea ta' kif kienet taħdem u naħseb li huwa każ totalment differenti għal diversi raġunijiet. L-ewwel ħaġa l-pagament isir minn min għamel il-kawża li m'għandu l-ebda interess li jtawwal. Dan lanqas biss ikollu r-rapport f'idejh. L-eżitu u l-progress tal-kawża tiegħu jiddependu mill-espert li jdaħħal ir-rapport fil-file. L-espert ma jdaħħalx ir-rapport fil-file qabel ma jitħallas jiġifieri intrinsikament m'għandux interess li jtawwal il-kawża. Jekk qed itawwal il-kawża sta għall-imħallef li jagħtih ċertu żmien biex iħallas u jekk ma jagħmilx hekk jitfa' l-kawża sine die. Jekk l-imħallef ma jridx jagħmel hekk u jibqa' jittrasferrixxi l-kawża in eternum... (Interruzzjonijiet) L-amministrazzjoni m'għandha l-ebda say fiha pero' aktar minn hekk is-sistema tal-qorti hija tali li ħafna drabi l-periti huma l-għażla tal-partijiet stess u l-qorti kemm tinnomina persuna li fuqu jaqblu l-partijiet. Per eżempju inti tgħid li għandek bżonn xi perit biex jistma jew biex jara ħajt, iż-żewġ avukati  jagħżlu perit, jitolbu lill-qorti biex jiġi nominat it-tali perit u l-qorti tinnominah. Jiġifieri it is completely outside the ambit or even the control of the board ħafna drabi mentri l-qorti għandha - almenu hekk naħseb jien - il-poter biżżejjed biex min qed jabbuża prattikament ittellfu l-kawża.

MR. J.G. GALEA:Il-Ministru huwa s'intendi awtorita' fuq dan is-suġġett. Hu qed jagħtina x'nifhmu li m'hemmx interess li naraw li l-fees li huma riżultat ta' kawża li b'xi mod jew ieħor taqa' taħt ir-responsabbilta'? Il-fatt li ġiet stabbilita kawża, l-amministrazzjoni tal-qorti m'għandiex x'taqsam magħha? M'għandhiex l-interess li dan l-andament tagħha jispiċċa jew ma jispiċċax? Aħna ħadna dan l-ispunt għax kemm il-Ministru u kemm il-media dejjem ngħidu kemm hemm kawżi pendenti. Issa jekk kemm il-darba jindikawlna li dan huwa suġġett li ma jinteressa lill-aministrazzjoni bl-ebda mod aħna m'għandniex għalfejn inkomplu nesploraw aktar fid-dettal bħalma qed nesploraw issa.

ONOR. AUSTIN GATT: Jien immur oltre minn hekk. Il-gvern, il-ministru u l-amministrazzjoni tal-qorti m'għandhom ebda kontroll fuq it-tmexxija tal-kawżi. Is-separazzjoni bejn l-eżekuttiv u l-ġudizzjarju jimplika taċitament u espressament li ladarba saret kawża minn hemm il-quddiem huwa l-Imħallef li jidderieġi l-kawża u la d-direttur ġenerali tal-qorti, la l-permanent secretary, la jien bħala ministru u lanqas l-Onor. Mangion meta kien ministru m'għandna metodu kif ngħaġġlu jew intawwlu l-kawża. Ladarba l-kawża ġiet intavolata din tgħaddi f'idejn ir-responsabbilta' totali u kompleta tal-gudizzjarju ta' l-istat u allura m'għandna l-ebda kontroll. Fiċ-ċivil u fil-kriminal il-kawża hija l-istess pero' fil-kriminal il-pożizzjoni ta' l-esperti hija differenti għax hemm qed iħallas l-istat allura hemmhekk iva irridu l-kontroll kollu.

  Hawnhekk naqbel mal-kummenti li għamilt rigward l-esperti li għandu jkun hemm hemmhekk pero' fiċ-ċivil naħseb li la m'għandniex kontroll aħna u la mhux qed iħallas il-gvern wisq nibża' li jkun inutli li nibnu amministrazzjoni li ultimament ma jkollha ebda kontroll biex niċċekkjaw l-affarijiet u li ma twassal għal imkien. Din hi l-biża' tiegħi.

MR. J.G. GALEA: L-aħħar punt li rrid nagħmel fuq din il-parti tas-suġġett hu li l-fatt li qed titħallas tariffa stabbilita mill-gvern ma tħossux neċessita' li taraw li dawk it-tariffi qegħdin jiġi applikabbli kif jitolbu r-regolamenti? 

ONOR. AUSTIN GATT: Iva, imma billi l-fee tiġi kalkulata mid-deputat reġistratur kulma jrid isir hu li jiġi eżaminat il-mod kif kull reġistratur qed jintaxxa. Hemmhekk biss jidħol xi intervent ta' xi impjegat tal-Gvern u fl-opinjoni tiegħi huwa diffiċli ħafna biex tasal, għax it-tariffa tant hija diskrezzjonali - u bilfors trid tkun diskrezzjonali u ma tistax tkun mod ieħor - li l-ebda żewġ deputati reġistraturi ma qatt intaxxaw l-istess ħaġa.

THE CHAIRMAN: Aktar kummenti? L-Onor. Cilia.

ONOR. JOE CILIA: Stranament f'din it-taqsima m'hemm imkien imsemmi xi ammont. Biex wieħed ikun iggwidat aħjar, hemm xi idea dwar l-ammont globali li jitħallsu f'dan il-kas? Ovvjament qed nitkellmu fuq xi ħaġa serja li ma jiġux iddenunzjati lis-CIR għall-finijiet ta' VAT u ta' taxxa. Irridu naraw jekk hemmx katina bejn il-fondi li qed jirċievu l-esperti tal-qorti u jekk dawn il-fondi humiex qed jiġu denunzjati lis-CIR. Huwa importanti li jkun hawn din il-katina, ovvjament mhux biss rigward court fees imma anke rigward fees li jieħdu l-avukati fil-kawżi. Din hija xi ħaġa li toħroġ mill-qorti u naħseb li huwa tajjeb li wieħed jiġi channeled mad-dipartiment tas-CIR ħalli bejn wieħed u ieħor anke avukat jista' jkun jaf x'kellu kawżi matul perjodu ta' sena. Jekk l-affarijiet ikunu kompjuterizzati b'dan il-mod avukat jista' anke jagħmel kalkolu ħafif mas-CIR fuq checking ta' dak li għandu x'jaqsam ma' returns.

THE CHAIRMAN: Is-Sur Galea.

MR. J.G. GALEA: Kif qal il-Ministru fuq il-każijiet ċivili dan m'huwiex possibbli għax ir-records qegħdin mifruxa fuq numru kbir ta' snin u ta' każi. Fuq tal-kriminal iva. Hemmhekk ir-reġistratur għandu records biżżejjed. Per eżempju fl-1997  kien hemm fuq Lm200,000, fl-1998 kien hemm kważi Lm200,000 oħra u fl-1999 kien hemm Lm127,000. L-ammont m'huwiex fenomenali imma huwa biżżejjed biex jallarmana minħabba l-income tax u VAT receipts.

ONOR. AUSTIN GATT: GĦalkemm fiċ-ċivil l-amministrazzjoni tal-qorti ma tibgħatx returns, is-sistema kompjuterizzata tippermetti lid-Dipartiment tat-Taxxi Nterni jiċċekkja li trid. Jekk inti trid tkun taf kemm ġew deċiżi kawżi fis-sena ta' xi avukat partikolari inti tista' tidħol fil-computer u tkun taf. Hemm metodu, imma int ovvjament mhux se toqgħod tirrapporta. Billi l-ħlas isir mill-klient jiddependi wkoll jekk l-avukat ikunx tħallas pero' mis-sistema kompjuterizzata naħseb li nistgħu nagħmlu individual trace.

ONOR. JOE CILIA: Jiġifieri llum is-sistema kif inhi - għax trid tħares il-fejn se nimxu il-quddiem - tippermetti li as we go along l-affarijiet jiġu recorded b'tali mod li fl-aħħar tas-sena din l-informazzjoni tiġi mogħtija lis-CIR?

MR. MIFSUD (  ): Wara li ġibdilna l-attenzjoni l-awditur aħna ħadna l-inkarigu - u din kienet a mammoth work exercise - li tlabna kull awla biex tagħtina r-returns tal-periti li qabbdet. Fiha ukoll ovvjament hemm il-partijiet tal-kawża u hemm il-valur ta' kemm ġie stmat ix-xogħol li għamel il-perit jew l-espert tal-qorti fl-iskema ċivili. Huwa veru li dawn ir-returns intbagħtu tard lill-awditur pero' ntbagħtu kollha. Is-sena 1999 hija covered għal kull awla barra awla waħda fejn kellna d-deputat reġistratur nieqes allura ma stajniex nirrelataw din l-informazzjoni. F'dan il-kas, biex aħna ma nżommux lill-awditur nieqes minn dak li qiegħed fil-files tagħna bagħtnihom lilu riċentament. Nista' ngħidlek li għandu volum ta' x'jista' jara pero' jekk hu jiġi għandna u jistaqsina x'ġara jew x'ma ġara aħna nistgħu ngħidulu. Ovvjament kif spjega tajjeb il-ministru kif ukoll l-awditur aħna fil-parti ċivili sa hemm nistgħu naslu. Deputat jintaxxa, tgħaddi l-informazzjoni lill-avukat imbagħad minn hemmhekk il-quddiem m'għandniex trails ta' x'ġara jew ma ġarax. Ovvjament jekk il-kawża baqgħet għaddejja u l-perit tħallas għax otherwise tkun bil-maqlub. Fil-preżent l-awditur għandu l-informazzjoni kollha li talabna dwar iċ-ċivil.

THE CHAIRMAN: L-Onor. Mangion.

ONOR. CHARLES MANGION: Paġna 64 tgħid li ma hemmx ċertezza li ċertu ħlasijiet saru u l-fiscal receipt ġiet mogħtija. X'passi qed jittieħdu biex nassiguraw li l-ebda ħlas ma jsir mill-qorti jekk ma jkollux fiscal receipt ta' dak kollu li jkun tħallas? Dan in-nuqqas ġie sollevat ukoll f'xi sezzjonijiet oħra ta' dan ir-rapport rigward dipartimenti oħra tal-gvern.

MR. MIFSUD: GĦal din il-parti tal-mistoqsija nista' ngħid li fil-preżent f'dawk li huma tal-kriminal ma kellniex sistema kompjuterizzata. Daħħalniha xi sena qabel u it is a stand below system fejn hemm l-informazzjoni kollha dwar l-espert tal-qorti skond il-każ x'kien, jekk kienx ħruq jew affarijiet oħra u l-istima li trid titħallas lilu. Din aħna ġbarniha. Jista' jagħti l-każ li meta ħloqna din is-sistema aħna konna ħallejna barra l-biċċa xogħol tan-numru tal-VAT allura ma neskludux li għas-sena 1998 kien hemm min tħallas mingħandna u ma taniex l-informazzjoni dwar il-VAT. Meta nqala' dan il-punt min-naħa ta' l-awditur aħna assigurajna li jsir catering għal dan in-nuqqas u llum ħriġna notice lil kull espert tal-qorti li aħna ma nkunux f'pożizzjoni li nħallsu jekk hu ma jfornix lilna bin-numru tal-VAT. Kellna numri tal-VAT li ma jaqblux ma' dawk li hemm uffiċjalment għand id-dipartiment tal-VAT, kellna numri tal-VAT li jirreferu għal espert B mentri dan fil-verita' jkun espert A u allura għandna dawn id-diffikultajiet.

  Dwar is-sena 2000 nassigura lill-Onor. Membru li l-pagament ma jistax isir għax għas-issa dħalna fis-sistema DAS, l-accounting system tal-gvern li din hija kontrollata min-naħa tat-Teżor, li permezz tagħha pagament mingħajr in-numru tal-VAT ma jgħaddix u allura anke jekkbi żvista ngħaddu pagament, dan il-pagament ma jkunx jista' jgħaddi. Ovvjament jekk aħna nkunu ċerti li l-VAT number qiegħed hemmhekk u hemm xi diskrepanza żgħira bejn l-isem jew l-indirizz il-pagament jgħaddi għax għandek in-numru tal-VAT.
ONOR. CHARLES MANGION: Inti semmejt li n-numri tal-VAT kienu jkunu żbaljati. Illum in-numru ta' l-esperti bejn wieħed u ieħor ikun stabbilit. Dawk intom tieħdu l-konferma tiagħhom mid-Dipartiment tal-VAT? Qed ngħid dan minħabba li kien hemm xi ħadd li tagħkom xi numru tal-VAT li ma kienx korrett.

MR. MIFSUD: Fil-fatt malli ddaħħal in-numru tal-VAT bis-sistema tad-DAS li qed juża l-Gvern jitla' l-isem ta' min hu u l-particulars tiegħu.  Espert jista' jagħtik l-indirizz ta' l-uffiċċju pero' għall-finijiet ta' taxxa mad-dipartiment ikun irreġistrat taħt l-indirizz personali tiegħu. Jista' wkoll jagħti l-isem tal-kumpannija. F'każi bħal dawn aħna ma nsibux diffikulta' u nibqgħu għadejjin bil-pagament għax dejjem għandek audit trail li dawk il-flus dejjem qed torbothom ma' xi numru. Jekk aħna niġu mistoqsija kemm min-naħa tal-Finanzi u kemm minn naħa tal-VAT office nkunu nistgħu ngħidu li dak il-pagament ta' X liri għaddejjnih lill-VAT office fit-tali data. 

MR. FERRY: Kif qed jgħid is-Sur Mifsud il-VAT number jinżel mill-computer pero' ma jfissirx li l-individwu bagħtlek il-VAT receipt, jiġifieri xorta jrid jiċċekkja ruħu li l-VAT receipt inbagħtet. Dwar din il-fini ħarġet ċirkolari tat-Teżor f'Jannar fejn l-Accountant General ta struzzjonijiet lid-dipartimenti kollha li l-VAT receipt trid tiġi stapled mal-payment voucher u dak kien b'riżultat ta' item ieħor li konna iddiskutejna hawn fuq il-VAT receipts li semma l-Onor. Mangion li kien hemm anke dipartimenti li ma jirċevux il-VAT receipt. Bħalma qal is-Sur Mifsud din solviet ruħha billi jekk niżżilt in-numru tal-VAT tela' l-isem tat-tali avukat u ma setax tela' ta' ħaddieħor.

THE CHAIRMAN: Il-Ministru Gatt.

ONOR. AUSTIN GATT: GĦall-kurżita' aktar milli għal xi ħaġa oħra. X'tista' tagħmel jekk inti tkun għamilt il-pagament u ma tiġikx l-irċevuta?

MR. J.G. GALEA: Next time round ma tħallasx jew tirrapporta lil-VAT office dwar lil min ħallast.

ONOR. AUSTIN GATT: Imma rridu noqogħdu attenti għax jista' jkollok ordni bil-qorti li int qed iżżomm kawża kriminali għax ma ħallastx. Per eżempju tkun għadek fil-fażi tal-proċess verbal, issir l-awtopsja u l-espert jinsisti li ma jiħux il-ġurament fuq ir-rapport qabel ma jitħallas. Dan iwaħħallek proċess verbal fuq katavru. (Interruzzjonijiet) Ikun hemm minn dawn il-każijiet. Il-bieraħ kellna xempju tipiku ta' wieħed minn dawn. F'dan il-każ żgur li d-dipartiment qiegħed miftuħ għall-abbuż.

MS. ĠEMMA DEBONO (Director General, Law Courts): Hemm il-problema l-oħra li ċ-cheque għall-pagament joħroġ mit-Teżor u m'għandna ebda kontroll meta jsir il-pagamen. Dan jista' jsir tlieta jew erba' xhur wara. (Interruzzjonijiet)

  THE CHAIRMAN:  Nissospendu ftit u nerġgħu nirriżumu minħabba li hemm nuqqas ta' quorum fil-Kamra.  

  Fis-7.45 p.m. il-laqgħa ġiet sospiża minħabba li ntalab quorum fil-Kamra, u rriżumiet fis-7.50 p.m.

THE CHAIRMAN: Aktar kummenti fuq dan l-item? (Onor. Membri: No) GĦaldaqstant ngħaddu għall-aħħar item li jikkonċerna review li kien hemm ta' fixed allowances li rċevew id-deputati reġistraturi tal-qorti over and above is-ceiling li kellhom tas-salarji tagħhom. Is-Segretarju Permanenti.

MR. JOE TABONE ADAMI (Permanent Secretary): Il-problema dwar id-deputati reġistraturi hija kif iġġib u kif iżżomm in-nies biex ikollok il-complement request u anke spare ta' deputati reġistraturi biex il-qorti tibqa' miexja. Meta dħalt jien kien hemm diġa' ammont li jersaq lejn l-ammont rikjest pero' minn dakinhar l'hawn saru xi tliet call for appllications. Issa bejn wieħed u ieħor l-ammont qiegħed sodisfaċenti pero' għad fadal x'nimxu.

 Irrid ngħid ukoll li ħadna passi rigward is-sitt senior principals li hemm imsemmija fir-rapport u we have phased them out. Fadal biss tnejn u wieħed minnhom għandu l-probabbilta' li jieħu promotion fi żmien qasir. Jiena kont iġġelidt ħafna mal-MPO dwar dan.  Anke jekk xi uħud mid-deputati reġistraturi qed jitħallsu aktar mill-limitu inti xorta ma tistax taqbad u titfagħhom il-barra jew inkella twaqqaf l-allowance tagħhom għax inkella jitilqu l-barra huma u tiġi mingħajr deputati reġistraturi. Dik hija il-pożizzjoni bażika li turi li l-problema li qed jirrapporta fuqha l-Awditur Ġenerali ċkienet sew.

THE CHAIRMAN: Aktar kummenti fuq dan l-item? (Onor. Membri: No) Infakkar li fil-laqgħa preċedenti kont tlabt lill-Awditur Ġenerali biex jirrapreżentalna breakdown dipartiment b'dipartiment jew ministeru b'ministeru tat-travel allowances jew advances pendenti indikati f'paġna 45 tar-rapport  L-Awditur għandu l-kopji li se jippreżentalna issa stess. Billi r-rapport fih mhux ħażin jien nissuġġerixxi li flok noqogħdu niċċirkolaw kopja għal kull membru ikun hemm il-kopja available għand is-segretarju ta' dan il-kumitat u kull membru ta' dan il-kumitat ikun jista' jiskrutinizzah għall-użu tiegħu. Hemm qbil dwar dan? (Onor. Membri: Iva)

  Nirringrazzja lill-membri u lil kull min ħa sehem u naġġorna l-Kumitat  għal-nhar l-Erbgħa, 19 ta' Lulju, 2000 b'din l-aġenda:

1.   Minuti,

2.   Rapport ta' l-Awditur Ġenerali, 1998 - Ministeru tal-Ġustizzja u Kunsilli Lokali - Item dwar l-Audited Accounts tal-Kunsilli Lokali (pospost fil-laqgħa 49 ta' dan il-Kumitat).

3. Rapport ta' l-Awditur Ġenerali, 1998 - Ministeru tax-Xogħlijiet Pubbliċi u Kostruzzjoni.

4.  Rapport ta' l-Awditur Ġenerali, 1998 - Ministeru għall-Ħarsien Soċjali.

Fis-7.54  p.m. il-Kumitat aġġorna.

